
Yeni reallıq Zəngəzur dəhlizinin 
açılmasını zəruri edir 

Deputatın sözlərinə görə, bu dəhlizin 
açılması bir çox məqsədlərə, hədəflərə xidmət 
göstərir: “Cənab Prezidentin müsahibəsində 
vurğulandığı kimi bu dəhlizin açılması ilə 
Azərbaycanla Türkiyə yeni bir nəqliyyat layihəsi 
ilə birləşəcək. Məlum olduğu kimi, dörd il əvvəl 
Bakıda Bakı-Tbilisi-Qars dəmir yolunun rəsmi 
açılış mərasimi oldu və Azərbaycan bu dəmir 

yolu sayəsində Türkiyə ilə birləşdi. Zəngəzur 
dəhlizi isə ikinci bir birləşmə istiqaməti olacaq. 
Beləliklə, ölkəmiz üçün yeni imkanlar yarana-
caq. Eyni zamanda, Azərbaycan öz ayrılmaz 
hissəsi olan Naxçıvan Muxtar Respublikası ilə 
də dəmir yolu ilə birləşəcək. Bundan baş-
qa, Ermənistanın nəzarəti altında olan Qərbi 
Zəngəzur ərazisində, Mehri bölgəsində av-
tomobil yolu da çəkilməlidir. Çünki Zəngəzur 
dəhlizinin tam fəaliyyəti üçün həm dəmir yolu, 
həm avtomobil yolu olmalıdır”.

V.İskəndərov bildirib ki, Avropa İttifaqının 
da müsbət yanaşdığı Zəngəzur dəhlizininin 
açılması region ölkələri üçün də yeni fürsət 
yaradacaq: “Beləliklə, ortada yeni bir realılıq 
var və Ermənistanın o reallığa uyğun addım 
atmaqdan başqa yolu yoxdur. Yəni, Ermənistan 
vaxt itirmədən Azərbaycanla sülh müqaviləsi 
imzalamalı və Azərbaycanın dünya tərəfindən 
tanınan ərazi bütövlüyünü tanımalıdır. Əks 
təqdirdə Ermənistanı xoş gələcək gözləmir”

“Xalq qəzeti”

M illi Məclisin deputatı Vüqar İskəndərov bildirib ki, 44 günlük Vətən 
müharibəsindən qalib ayrılan Azərbaycan eyni zamanda regionda yeni 
reallıqlar yaratdı. Zəngəzur dəhlizinin açılması məsələsi bu reallıqlardan irəli 

gəlir. Deputat qeyd edib ki, Prezident İlham Əliyevin “CNN Türk” televiziya kanalına 
müsahibəsində bəyan etdiyi kimi yolların açılması, Zəngəzur dəhlizinin yaradılması, 
bütün ticarət əlaqələrinin bərpası, Cənubi Qafqazda uzun fasilədən sonra sülhün 
təmin edilməsi bizim maraqlarımıza cavab verir: “Dövlət başçısının bəyan etdiyi 
kimi bu, Ermənistanın da maraqlarına cavab verir. Çünki onlar da dəmir yolu ilə 
həm İranla, həm Rusiya ilə əlaqə yarada bilərlər. Bu günə qədər bu əlaqə yoxdur 
və onlar üçün də yeni imkanlar ortaya çıxacaq. Beləliklə, əgər Ermənistan bundan 
sonra normal şəkildə inkişaf etmək istəyirsə, yeni reallıqla barışmalı, 10 noyabr 
üçtərəfli Bəyanatında öz əksinin tapmış bu məsələnin həlli istiqamətində üzərinə 
düşən öhdəlikləri yerinə yetirməlidir”.

P rezident İlham Əliyevin “CNN Türk”  
telekanalına müsahibəsində çox ciddi 
mesajlar səsləndirildi. İlk növbədə, 

Ermənistana və havadarlarına xəbərdarlığı 
qeyd etməliyik. Möhtərəm  Prezidentimiz  
Ermənistanın hərbi-siyasi rəhbərliyinin 
son vaxtlar intensivləşən məsuliyyətsiz 
bəyanatlarına cavabı kifayət qədər sərt 
və prinsipialdır: “Nədir, Ermənistan yeni 
müharibəyəmi hazırlaşır?! Əgər belədirsə, 
onda biz qabaqlayıcı tədbirlər görəcəyik.” 

Qabaqlayıcı tədbirlərin nədən ibarət olduğu-
nu isə Ermənistan  9 ay əvvəl gördü. Bu dəfə də 
eyni zərbəyə davam gətirib-gətirməyəcəyi isə 
ümumiyyətlə, müzakirə mövzusu deyil. Çünki 
ordusu darmadağın olan bir ölkədən söhbət ge-
dir. Yəni, Ermənistan Prezident İlham Əliyevin 
“qabaqlayıcı tədbirlər görəcəyik” xəbərdarlığı 
barədə daha ciddi düşünməlidir. Yox, əgər rəsmi  
İrəvan Rusiyadan aldığı silah-sursata arxayın-
dırsa, bu da nəticə verməyəcək. Bu silahlanma, 
sözsüz ki, yeni nəsil müharibənin qalibi olan 
Silahlı Qüvvələrimizlə  müqayisəyə gələ bilməz. 

Rusiyanın yanaşmasına gəlincə, bu məsələ 
ilə bağlı da Ali Baş Komandan dövlətimizin 
mövqeyini bildirdi. Rusiya Ermənistanı si-
lahlandırmamalı, 10 noyabr bəyanatının 
müddəalarının icrasını pozan forpostunu 
konstruktivliyə məcbur etməlidir – Rəsmi Bakı-
nın Moskvadan gözləntisi budur.  “Rusiyadan 
gözləntimiz odur ki, üçtərəfli Bəyanatın bütün 
müddəaları yerinə yetirilsin. Çünki bu üçtərəfli 
Bəyanatı Azərbaycan, Rusiya və Ermənistan 
rəhbərləri imzalamış və onların böyük qismi 

artıq gerçəkləşib. Amma bəzi məsələlər var ki, 
hələ də açıqdır. Gözləntimiz bundan ibarətdir”, 
– deyən dövlət başçımız rəsmi Moskvanın 
Azərbaycanın qonşusu və Ermənistanın yaxın 
müttəfiqi kimi bölgədə xüsusi rol oynadığını da 
bildirdi. 

Bölgənin aparıcı dövlətlərindən biri kimi 
Rusiya regionun təhlükəsizliyi üçün öz səylərini 
əsirgəməməli, uzunmüddətli sülhü təmin 
etmək üçün addımlar atmalıdır. Bu mənada,  
kommunikasiyaların açılması bu gün əsas 
prioritetlərdən biridir. Rəsmi Bakı isə haqlı ola-
raq bu məsələdə paralel açılmanın tərəfdarıdır. 
Prezident burada Ermənistanla digər nəqliyyat 
layihələrinin ola biləcəyini qeyd etməklə 
əməkdaşlıq imkanlarının geniş olduğunu bir 
daha diqqətə çatdırdı. 

Əslində, Prezident İlham Əliyevin də bəyan 
etdiyi kimi, müharibə başa çatıb və məğlub Pa-
şinyana növbədənkənar parlament seçkilərində  
təkrar səs verməklə erməni xalqı da bu 
vəziyyətlə barışıb.

Ermənistanın hərbi-siyasi rəhbərliyi isə təbii 
ki, İkinci Qarabağ savaşından ibrət götürməyə 
məcburdur. Əks halda, Ali Baş Komandanın 
söylədiyi kimi-“Biz dərsini yenidən verməyə 
hazırıq!”

 Könül NURULLAYEVA,  
Milli Məclisin deputatı

Azərbaycan Respublikasının Prezidenti 
İlham Əliyev “CNN Türk” televiziya 
kanalına müsahibə verib. Müsahibə 

zamanı dövlətimizin başçısı tərəfindən 
səsləndirilən olduqca dəyərli fikir və 
mülahizələr ölkə ictimaiyyətinin ən müxtəlif 
təbəqələrinin nümayəndələri tərəfindən 
dərin razılıq hissilə qarşılanıb. Milli Məclisin 
deputatı Ceyhun Məmmədov bu barədə ürək 
sözlərini və düşüncələrini bizimlə bölüşərək 
dedi: 

– Azərbaycan Prezidenti İlham Əliyevin 
qardaş Türkiyənin aparıcı telekanalı olan   
“CNN Türk”ə müsahibəsini televizyadan  
böyük maraqla dinlədim. Dövlətimizin başçısı 
regionda baş verən hadisələri ciddi təhlil  
edərək ölkəmizin prinspial mövqeyini bir daha 
açıqladı. 

Azərbaycan xalqı İkinci Qarabağ 
müharibəsində öz ərazi bütövlüyünü təmin 
edərək tarixi zəfər qazanıb. Bu parlaq qələbə 
müzəffər Ali Baş Komandan İlham Əliyevin 
yüksək qətiyyəti, rəşadətli Azərbaycan Ordusu-
nun hər bir əsgər və zabitinin qeyri-adi şücaəti, 
fədakarlığı sayəsində əldə olunub. 

Möhtərəm Prezident müsahibədə demişdir: 
“Mən son illər ərzində dəfələrlə demişdim 
ki, Azərbaycan xalqı bu vəziyyətlə heç vaxt 
barışmayacaq, nəyin bahasına olursa-olsun,  
öz doğma torpaqlarını işğalçılardan azad 
edəcək və belə də oldu. Dediyim sözlər 
həyatda öz yerini tutdu və Azərbaycan Qurtuluş 
savaşına başlayaraq öz tarixi torpaqlarını 
işğalçılardan azad etdi, tarixi ədaləti bərpa etdi, 
işğalçıları bizim torpaqlardan qovdu və öz ərazi 
bütövlüyünü, torpaq bütövlüyünü bərpa etdi”.

Artıq müharibə başa çatmışdır. Azərbaycan 
dövləti Ermənistanla beynəlxalq hüquq 
əsasında sülh müqaviləsi imzalamağa hazırdır. 
Ancaq Ermənistanda ifrat millətçilik, türkofobiya, 
azərbaycanofobiya, islamofobiya o dərəcədə 
insanların və hakim dairələrin beyinlərini 
zəhərləyib ki, onlar bunu istəsələr də, dilə gətirə 
bilmirlər. 

Dövlətimizin başçısının qeyd etdiyi kimi, 
Ermənistanda cəmiyyət və hakimiyyət,  təbii ki, 
indi çox çətin bir psixoloji durumdadır. Çünki 
onların otuz il ərzindəki ideoloji sütunları darma-
dağın edilib. Erməni ordusu işğalçı ordu idi və 
layiqli cəzasını aldı. Ermənistan rəsmiləri indi 
tarixi reallıqdan çıxış edərək revanşist iddialar-
dan əl çəkməlidir. Onlar unutmasınlar ki, “Dəmir 
yumruq” yerindədir. 

Azərbaycan tərəfindən sülh sazişi 
barədə təklifin irəli sürülməsinə baxmayaraq, 
Ermənistan nəyin bahasına olursa-olsun, 
ən müxtəlif təxribatlarla gərginliyi artırma-
ğa, bölgədə münaqişə vəziyyətinin qaldı-
ğını görüntüləməyə və bununla da üçüncü 
qüvvələrin regiona müdaxiləsi üçün bəhanə 
yaratmağa çalışır. 

Bütün bunlar əbəs cəhdlərdir. Azərbaycan 
Ordusu düşmənin hər hansı bir təxribatına 
layiqli cavab vermək gücündədir. Bölgədə yeni 
müharibə başlasa, bu, Ermənistan dövlətinin 
tam iflası olacaq. Ermənistan iqtidarı ağlını 
başına yığıb xalqının taleyi ilə oynamasın. 

Sonda bir məqamı bir daha vurğulamaq 
istəyirəm. Azərbaycan Prezidentinin "CNN 
Türk" televiziya kanalına müsahibəsində qeyd 
etdiyi kimi, sülh müqaviləsi ilə bağlı təklif masa 
üzərində uzun müddət qalmayacaq və müxtəlif 
istiqamətlərdən Azərbaycana qarşı həyata 
keçirilən təxribatların qarşılığı ən sərt forma-
da veriləcək, 44 günlük müharibənin ədalətli 
nəticəsinin yaratdığı reallıqlar ölkəmizin üstün 
mövqeləri ilə daha da möhkəmləndiriləcək. 

Söhbəti qələmə aldı:  
M.HACIXANLI, “Xalq qəzeti” 

Ermənistan məsuliyyətsiz 
bəyanatlarına son qoymalıdır!

Ermənistan regionda 
gərginliyi artırmağa çalışır

Ölkə rəhbəri müsahibəsində 
Zəngəzur dəhlizinin açılmasının bir 
çox məqsədlərə, hədəflərə xidmət 
göstərdiyini xüsusi vurğulayıb. 
Qeyd edib ki, bu dəhlizin reallaş-
ması nəticəsində Azərbaycanla 
Türkiyə yeni bir nəqliyyat layihəsi 
ilə birləşəcək. Düzdür, dörd il 
bundan əvvəl paytaxtımızda Bakı-
Tbilisi-Qars dəmir yolunun rəsmi 
açılış mərasimi keçirilib. Bunun 
sayəsində qardaş ölkə ilə əlaqələr 
genişlənib. Zəngəzur dəhlizi isə 
ikinci bir birləşmə istiqaməti olacaq: 
“Beləliklə, bizim üçün yeni fürsətlər 
ortaya çıxacaq... Azərbaycan öz 
ayrılmaz hissəsi olan Naxçıvan 
Muxtar Respublikası ilə də dəmir 
yolu ilə birləşəcək. Eyni zamanda, 
biz tələb edirik ki, avtomobil yolu da 
çəkilsin  – Ermənistanın nəzarəti 
altında olan Qərbi Zəngəzur 
ərazisində, Mehri bölgəsində. Çünki 
bu da mütləq lazımdır...”.

Prezident İlham Əliyev daha 
sonra Zəngəzur dəhlizinin təkcə 
Azərbaycan üçün deyil, həm də 
bölgə ölkələri üçün də yeni fürsət 
olacağını, Türkiyənin öz mallarını 
Orta Asiyaya bu qısa, alternativ 
yolla daşıya biləcəyini vurğulayıb, 
Ermənistanın Rusiya və İranla 
dəmir yolu ilə bağlantısının yara-
nacağını diqqətə çatdırıb: “Çünki 
Ermənistan-İran dəmir yolunun 
inşası bəlkə də 20 il müzakirə 
edilən bir məsələdir. Amma hələ 
ki, ortalıqda bir şey yoxdur. Çünki 
bu layihə təqribən ən azı 3 milyard 
dollar tələb edir. Ancaq Naxçıvan 
ərazisindən, – Naxçıvan ilə İran 
arasında artıq dəmir yolu xətti var, 
– istifadə edə bilərlər”.

Zəngəzur dəhlizinin açılması 
ilə bağlı bir məqama da toxunmaq 
istərdik. Belə ki, ötən il sentyabrın  
27-dən başlayan və 44 gün da-
vam edən Vətən müharibəsində 
məğlubiyyətə uğrayan işğal-
çı ölkə Azərbaycan və Rusiya 
prezidentləri, Ermənistanın baş 
naziri tərəfindən imzalanan üçtərəfli 
bəyanata əsasən üzərinə götür-
düyü kapitulyasiyanın tələblərinin 
ödənilməsi barədə razılığa gəldi, 
şərtlərə uyğun olaraq, bir güllə belə 
atılmadan, heç bir itki verilmədən 
işğal edilən ərazimizin qalan hissəsi 
– əvvəlcə Ağdam şəhəri və rayonun 
işğal altında qalan kəndləri, növbəti 
mərhələdə isə Kəlbəcər və Laçın 
rayonları rəşadətli Azərbaycan Or-
dusunun tam nəzarətinə keçdi.

Üçtərəfli bəyanatın 9-cu 
maddəsində bölgədəki bütün 
iqtisadi və nəqliyyat əlaqələrinin 
bərpa olunmasının zəruriliyi bildiril-
di. Naxçıvan Muxtar Respublikası 
ilə Azərbaycanın qərb rayonlarını 
birləşdirən yeni nəqliyyat kommu-
nikasiyalarının inşasının reallaş-
dırılması nəzərdə tutuldu. Bu il 
fevralın 14-də isə Prezident İlham 
Əliyevin Horadiz-Ağbənd dəmir 
yolu xəttinin təməlini qoyması ilə 
həmin layihənin icrasına başlanıldı. 
Azərbaycan və Türkiyə respublika-
larının prezidentləri iyunun 15-də 
Şuşa Bəyannaməsinin imzalanma 
mərasimindən sonra mətbuata 
birgə bəyanatlarla çıxış edərkən 
dövlətimizin başçısı məlum üçtərəfli 

bəyanatı xatırladaraq, dedi: 
“Bəyannamədə Zəngəzur dəhlizinin 
açılması ilə bağlı çox açıq ifadələr 
öz əksini tapmışdır. Bu da İkinci 
Qarabağ savaşından sonra ya-
ranmış yeni geosiyasi vəziyyətin 
nəticəsidir. Bu gün biz Türkiyəni və 
Azərbaycanı dəmir yolu ilə, avtomo-
bil yolu ilə birləşdirəcək Zəngəzur 
dəhlizi haqqında nəinki danışırıq, 
bu dəhlizi əməli işlərlə yaradırıq. 
Müttəfiqlik haqqında imzalanmış 
Birgə Bəyannamədə bu məsələnin 
əks olunması böyük məna daşıyır”. 

Ümumiyyətlə, Zəngəzur 
dəhlizi layihəsi təkcə Naxçıvan-
la Azərbaycanın digər bölgələri 
arasında nəqliyyat imkanlarının 
açılmasına deyil, bütövlükdə Xəzər 
və Aralıq dənizi hövzələrinin, 
daha geniş mənada isə Cənub-
Şərqi və Mərkəzi Asiya ilə Avro-
panın əlaqələndirilməsinə xidmət 
göstərəcək. 

Yuxarıda qeyd edildiyi kimi, 
Zəngəzur dəhlizi layihəsinə xü-
susi önəm verilməsi Azərbaycan 
və Türkiyə üçün böyük əhəmiyyət 
daşıyır. Təkcə bu il ixrac həcmini 
15-20 faiz artırmağı planlaşdıran 
qardaş ölkə ticarət dövriyyəsi 6 mil-
yard dollara çatan Mərkəzi Asiya və 
21 milyard dollar olan Çinlə iqtisadi 
əlaqələrdə Zəngəzur dəhlizindən 
istifadə edəcək. Zəngəzur dəhlizi, 
hətta Türkiyə-Rusiya iqtisadi 
əlaqələrinin də güclənməsini 
şərtləndirəcək. 

Onu da deyək ki, Azərbaycanın 
hazırda region dövlətlərindən biri 
olaraq, istər Çin, istərsə də İran-
la müxtəlif sahələri əhatə edən 
geniş əməkdaşlıq əlaqələri var. 
Hər iki dövlətlə nəqliyyat-tranzit, 
ticarət, sənaye, turizm sahələrində 
əməkdaşlıq respublikamız üçün 
prioritet siyasi xətdir. Prezident 
İlham Əliyevin qlobal xarakter da-
şıyan siyasi və iqtisadi məsələlərə 
diqqətlə yanaşmasının nəticəsidir 
ki, ölkəmiz bir tərəfdən Çinin təklif 
etdiyi “Bir kəmər, bir yol” layihəsinə 
qoşulmaqla Asiya ilə Avropa ara-
sındakı iqtisadi əlaqələrdə dayaq 
məntəqəsinə, digər tərəfdən də İra-
nın da iştirak etdiyi “Şimal-Cənub” 
Beynəlxalq Nəqliyyat Dəhlizi 
layihəsinə qoşularaq logistika 
mərkəzinə çevrilir.

Burada mühüm bir məqam 
da odur ki, 44 günlük Vətən 
müharibəsində Azərbaycan 
Ermənistanın işğalında qalan 
ərazilərini azad etməklə Naxçıvan 
Muxtar Respublikası ilə respubli-
kamızın əsas ərazisini birləşdirən 
dəmir və avtomobil yollarını 
tezliklə bərpa edərək, istifadəyə 
verəcək. Bu yollar Çinə Orta Asiya-
Azərbaycan-Türkiyə-Avropa tranzit-
nəqliyyat xəttindən istifadə etmək 
imkanı yaradacaq.

Bu məsələdə İran ilə Çin ara-
sındakı əməkdaşlıq rəsmi Bakı 

üçün də faydalı sayıla bilər. Çünki 
İran Çinin sərmayəsindən yarar-
lanmaqla tranzit nəqliyyat xətlərini 
inşa edərək yekunlaşdırmaq 
imkanına malikdir. Məsələn, “Şimal-
Cənub” Beynəlxalq Nəqliyyat 
Dəhlizinin əsas seqmenti sayılan 
Qəzvin-Rəşt-Astara (İran)-Astara 
(Azərbaycan) dəmir yolu xətti 
tamamlana bilər. Yolun Qəzvin-Rəşt 
hissəsi artıq istismara verilib. Lakin 
Rəşt-Astara yolu hələlik hazır deyil. 
İqtisadi sanksiyalar İrana bu yolun 
inşasını başa çatdırmağa mane 
olur. 

Cənub–Şərqi Asiya ölkələrindən 
İranın Çabahar və Bəndər-Abbas 
limanlarına daxil olan yüklər 
Avropaya və əks istiqamətə məhz 
bu yolla daşınacaq. Yüklər Cənub-
Şərqi Asiyanın ən böyük yükaşır-
ma imkanı olan Mubaidən İranın 
Bəndər-Abbas limanına, buradan 
isə Qəzvir-Rəşt-Astara(İran)-
Astara(Azərbaycan) dəmir yolu ilə 
Azərbaycan və Rusiya ərazisindən 
keçməklə Qərbi Avropaya çatdı-
rılacaq. Azərbaycan infrastruktur 
layihələri həyata keçirərək buna 
tam hazır vəziyyətdədir. “Şərq-
Qərb” və “Şimal-Cənub” nəqliyyat 
dəhlizlərinin Azərbaycandan 
keçməsi təkcə büdcəyə val-
yuta axınını təmin etməyəcək, 
dövlətimiz həm də siyasi zəmanət 
qazanacaq.

Göründüyü kimi, dünyanın ikinci 
böyük iqtisadiyyatına malik olan 
Çin ilə regionun fəal dövləti olan 
İran arasında strateji əməkdaşlıq 
Azərbaycan üçün də faydalıdır. Pre-
zident İlham Əliyevin Azərbaycanı 
qlobal iqtisadi layihələrə cəlb 
etməsinin səmərəli nəticəsi özünü 
göstərir.

Bir sözlə, ərazilərimizin işğaldan 
azad edilməsi nəticəsində yaranmış 
yeni siyasi reallığa uyğun olaraq, 
Azərbaycanın əsas hissəsini və 
Naxçıvan Muxtar Respublikasını 
birləşdirəcək Zəngəzur dəhlizi re-
gionun tranzit-logistika potensialını 
genişləndirəcək. Bu potensialın re-
allaşdırılması yeni nəqliyyat marş-
rutlarının fəaliyyətə başlamasına 
gətirib çıxaracaq, iqtisadi gücü-
müzü daha da artırmaqla yanaşı, 
regional əməkdaşlığı və sabitliyi 
möhkəmləndirəcək.

Ermənistanın dəmiryollarına 
nəzarət edən Rusiyanın Cənubi 
Qafqaz Dəmiryolu Şirkəti də 
Zəngəzur dəhlizinə kommer-
siya baxımından maraqlıdır. 
Ermənistandan İrana 3,5 milyard 
ABŞ dollarına başa gələcək baha-
lı dəmiryol xəttinin çəkilməsində 
marağı olmayan rəsmi Tehran üçün 
də Zəngəzur dəhlizi yeni nəqliyyat 
imkanları açdığına görə iqtisadi 
baxımdan faydalıdır.

Zəngəzur dəhlizinin açılması 
Cənubi Qafqazdan keçən marşrut-
lar sisteminin fəaliyyətini daha da 

canlandıracaq. Dəhliz, həmçinin 
Azərbaycan və İran Culfası ara-
sında dəmiryol xəttinin açılışına 
və İranın dəmir yollarına çıxış əldə 
etməyə imkan verəcək. Bununla 
bərabər, Zəngəzur dəhlizi təkcə 
dəmir yolları deyil, həm də avtomo-
bil yolları sisteminə malik olacaq. 
Deməli, bu dəhlizin yaradılması 
həm də avtomobil əlaqəsinin açıl-
masına imkan yaradacaq.

Hazırda Türkiyədən yüklər 
Azərbaycana Gürcüstan və İran 
vasitəsilə tranzit yolu ilə çatdı-
rılır. Bu maşrutun yaradılması 
Türkiyədən Azərbaycana və 
əks istiqamətdə malların birba-
şa tədarükünü asanlaşdıracaq. 
Beləliklə, daha bir kommunikasiya 
xətti türk dünyası coğrafiyasında, 
eləcə də Asiya və Avropa arasın-
da əlaqələrin daha sürətli və asan 
olmasına şərait yaradacaq.

Göründüyü kimi, artıq bölgədə 
yeni nəqliyyat və infrastruktur 
xəritəsinin formalaşmasına başla-
nılıb. Təsadüfi deyil ki, Azərbaycan 
müstəqillik əldə etdikdən indiyədək 
Asiya və Avropanı birləşdirən 
yüksək əhəmiyyətli nəqliyyat 
dəhlizləri yaradıb. Məhz ölkəmizinn 
təşəbbüsü ilə reallaşdırılan Şimal-
Cənub, Şərq-Qərb və Cənub-Şimal 
nəqliyyat dəhlizləri qitələrarası 
daşınmaların həyata keçirilməsini 
gerçəkləşdirib. Bu nəqliyyat 
dəhlizləri istifadəyə verildiyi vaxt-
dan tarixi İpək yolunun bərpasında 
mühüm önəm daşıyıb. 

Bütün bunlar deməyə əsas 
verir ki, Zəngəzur dəhlizinin 
gerçəkləşməsi və ölkəmizin 
təqdim etdiyi digər tranzit nəqliyyat 
dəhlizləri dünyanın nəqliyyat 
xəritəsini yenidən formalaşdıra-
caq. Başqa sözlə, yeni yaranacaq 
nəqliyyat infrastrukturu beynəlxalq 
status qazanmaqla Asiya və Sakit 
okean hövzəsi ölkələrinin də 
istifadə edə biləcəyi marşuruta 
çevriləcək. 

Bu gün Ermənistanın revanşist 
qüvvələri Zəngəzur dəhlizinin re-
allaşması əleyhinə çıxış edirlər. Hal-
buki onlar bu layihənin qeyd edilən 
üstünlüklərindən yararlanarlarsa, 
başqa sözlə, regional əməkdaşlığa 
önəm verərlərsə, sosial-iqtisadi 
sahələrdə müsbət göstəricilərlə 
qarşılaşa bilərlər. İlk növbədə, iqti-
sadi blokadadan çıxmaq və iqtisadi 
inkişafını gerçəkləşdirmək imkanları 
əldə edərlər. 

Əks halda, təcavüzkar 
siyasətindən əl çəkməsə, bu ölkədə 
işsizlik səviyyəsi daha da artacaq, 
mühacirət və yoxsulluqla müşayiət 
olunan oxşar iqtisadi vəziyyət 
getdikcə ağırlaşacaq, düşmən res-
publikada xaos və özbaşınalıq daha 
da dərinləşəcək. 

Vaqif BAYRAMOV,  
“Xalq qəzeti”

Prezident İlham ƏLİYEV: 
Zəngəzur dəhlizinin 
açılması bölgə ölkələri 
üçün yeni fürsət olacaq
Prezident, Ali Baş Komandan İlham Əliyev avqustun 

14-də qardaş Türkiyənin nüfuzlu telekanallarından 
olan “CNN Türk”ə geniş müsahibəsində Qarabağla 

bağlı bir sıra məqamlar, eləcə də Zəngəzur dəhlizinin 
açılması məsələsi ətrafında fikirlərini bildirdi. Dövlətimizin 
başçısı, eyni zamanda, Azərbaycanın Ermənistanla sülh 
müqaviləsi imzalamağa maraqlı olduğunu, bunun üçün 
təkliflər hazırlandığını diqqətə çatdırdı. Ölkə rəhbəri dedi: 
“Yolların açılması, Zəngəzur dəhlizinin yaradılması, bütün 
ticarət əlaqələrinin bərpası, yəni Cənubi Qafqazda uzun 
fasilədən sonra sülhün təmin edilməsi bizim maraqlarımıza 
cavab verir. Hesab edirəm ki, Ermənistanın da maraqlarına 
cavab verir. Çünki Zəngəzur dəhlizi onların da maraqlarına 
xidmət edəcək. Onlar da dəmir yolu ilə həm İranla, həm 
Rusiya ilə əlaqə yarada bilərlər. Bu günə qədər bu əlaqə 
yoxdur və onlar üçün də yeni fürsətlər ortaya çıxacaq”.

